
Naqqiissut 

 

22. oktobari 2026-mi akissut taarserpaa 

 

Siunnersuuteqartunit immikkoortut allat siusinnerusukkut akissuteqaateqarfigineqartut 

tunuartinnikuummagit naqqissuisoqarnikuuvoq. Taamaattumik UKA2026/431 immikkoortumi 

immikkoqqissaaq ikinnerusunik naqqiissuteqartoqarpoq. 

 

UKA 2026/431: Naalakkersuisut kingusinnerpaamik ulloq 1. oktober 2027-mi 

naalakkersuisoqarfiit kiisalu taakkununnga atasunut aqutsisoqarfiit, aalajangersimasumik 

allaffeqarfiit, atorfiit aamma oqartussaasutut suliassaqarfiit Danmarkimiittut 

atorunnaarsinneqarnissaat pillugu Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Atorfiit suliassaqarfiillu pisariaqartut Kalaallit Nunaanni 

suliffissaqartillugit ingerlateqqinneqassapput, taamaalillutik piginnaasat suliffeqarfiullu iluani 

ilisimasat Kalaallit Nunaanni tunngavilerneqarlutillu ineriartortinneqassallutik. Kalaallit 

Nunaata Københavnimi Sinniisoqarfia pineqartunut ilaanngilaq, taamaattorli atorfiit 

imaluunniit suliassaqarfiit atorunnaarsinneqartut tigoqqinneqarsinnaanngillat imaluunniit 

nutaamik pilersitseqqusaanngillat. Taakku aamma Danmarkimi avataanit siunnersortinit, 

suliffeqarfinnit imaluunniit allanit ataavartumik imaluunniit aaqqissuussaasumik 

suliakkiissutigineqarnikut taarserneqarsinnaanngillat, suliassat taakku naammaginartumik 

Kalaallit Nunaanni isumagineqarsinnaappata. 

(Inatsisartunut ilaasortaq Aki-Matilda Høegh-Dam, Naleraq) 

 

 

Saqqummiussissut 

(Naalakkersuisut Siulittaasuat) 

 

 

Siullermeerneqarnera 

 

Naalakkersuisut sinnerlugit Aki-Matilda Høegh-Dam siunnersuut una pillugu 

qujaffigerusuppara. 

Naalakkersuisut siunnersuummi anguniarneqartoq tunngaviatigut isumaqatigaat. Inuiaqatigiit 

kalaallit pillugit suliassat sapinngisamik amerlanerpaat sulisunit Kalaallit Nunaanni 

suliffeqartunit najugaqartunillu suliarineqartariaqarput. Matumani piginnaasat 

pisariaqartinneqartut maaniinnissaannik tamanna piumasaqaatitaqarpoq. Nunami maani 

sulisut sulianik isumaginnittut aamma maani ineqartinnissaat taamaammat 

salliutinneqartariaqarpoq. Taamaattorli nunami suliat isumagineqarnerisa innuttaasunillu 

nunatsinniittunik nunanilu allaniittunik  pitsaanerpaamik kiffartuussinerup imminnut 

oqimaaqatigiittumik pisarnissaat ingerlaavartumik nalilersorneqartariaqarput. Taakkuali 

siumugaaq inaarutaasumik aalajangersarneqarsinnaanngillat. 

 

Taamaattoq siunnersuummik ilusiligaaneranik isumaqataassalluni siunertamut 

naapertuutinngilaq, matumani piffissaq killiliussaq aamma Danmarkimi allaffiit, atorfiit 

oqartussaqarfiillu tamaasa piffissap aalajangersimasup iluani atorunnaarnissaannut 

piumasaqaat ilanngullugit. Sulisunik nunatsinnut utertitsineq Inatsisartuni aalajangiineq 

aqqutigalugu taamaallaat piviusumik aaqqinneqarsinnaanngilaq. Tamanna pingasunik 

pisoqartariaqassaaq. Siullertut sulisut kalluarneqartut piffissaliussap iluani Kalaallit 

Nunaannut nuukkusussuseqassapput. Aappaattut inissiat, paaqqinnittarfinni inissat 

illoqarfinnilu sulisut nuuffissaanni attaveqaasersuutit pisariaqartut naammattumik 

pigineqareersimassapput. Pingajuattut massakkut sulisuusut nuukkusussanngikkaluarpata, 

atorfiit nunami maani suliatigut piginnaasalinnit pisariaqartinneqartunit 

inuttassarsiuunnissaannut periarfissaqartoqartariaqarpoq, imaluunniit suliat maanngaanniit 

illersorneqarsinnaasumik isumagineqalernissaat sioqqullugit piginnaasat suliffinnilu ilisimasat 

pisariaqartinneqartut aamma annaaneqassapput. 

 

Taamaammat atorunnaarsitsinissamut nikisitassaanngitsumik piffissamik killiliineq assut 

aarlerinartortaqarpoq. Tamanna toqqissisimannginnermik pilersitsisarpoq. Sulisut tamarmik, 

sumi inissisimaneri apeqqutaatinnagit, atorfimminnut toqqissisimallutik 

suliartorsinnaasariaqarput. Kiisalu aningaasartuutit nutaat amerlanerulissapput, soorlu 

angalanernut aningaasartuutit aamma suliat aalajangersimasut suliarineqarneri 

sivisunerusumik piffissartuutaasalissaaq, taakkummi isumalluutinik atuineq 

minnerpaaffissaaniitinniarlugu kiisalu sulianik suliarinninneq pitsaanerpaaffianiitinniarlugu 

Danmarkimi inissinneqarnikuummata. 

 

Taamaattumik siunnersuutip itigartitsissutigineqarnissaa Naalakkersuisut innersuussutigaat.  


